
„Ein Leben besteht nicht aus Atemzügen – sondern aus den Momenten,


die Dir den Atem geraubt haben!“




Hoi zämä


Min Namä isch Jojo. Und ii bi ä Hund – irgendwiä logisch, wenn mä ds Bildli aalueged, gäll?


Es gid Lüüt, die kennend mi scho – es gid aber au derig, wo mi no nid kennend – das chönnt mä jetzt enderä … [image: ].

II ha mii nemlich entschidä, „Kontakt uf ds neh mit der Bevölkerig“, also konkret, ii schriiebä es Buech, isch in der hüttigä Ziit ja richtig modern. Da schriiebend Fuessballer und Schauspieler iri Memuarä – dicki und dünni Lüüt und susch no ä huufä Berüehmti und weniger Berüehmti, wiäso denn nid au ii??


Ii wett üü Menschä vo miim Läbä verzellä – üü vor allem zum lachä bringä – derbi au ä biz über das Läbä „philosophierä“ – ii wett üü miini (!) Uffassig vo Läbä uufzeigä – das isch doch sehr spannend, will ii es sehr spannends Läbä füehrä; und: will ii ebä ä Hund bi … [image: ] … gueti Mischig, gäll?




Wär bin ii … „meh“ als ä Hund?!

Wenn ii so denkä wiä iär Menschä denkend, de bin ii jetzt grad 8 Jahr alt – ii bi natürli scho sehr viel elter, würd ii in Hundejahr denkä – aber ii denkä in dem (eintä) Fall lieber in Menschäjahr – schmunzel – ii wett dermit sägä, dass ii nümm der Jüngschti bi, aber „alt“ bin ii no lang nid. Ii läbä mit üü Menschä zemmä – iär alli sind miini Familiä, miini Fründä. Ii ha au es „Mami“ und ii ha ä „Babeli“. Ii säg nä eifach so, will diä zwei miini nechschtä Bezugspersonä sind. Ii weiss au, dass miis „Mami“ nid richtig miis „Mami“ isch … aber irgendwiä isch sie halt doch miis „Mami“ … klar??

Ii ha aber no so viel Fründä vom „Mami“ und vom „Babeli“ woni au kennä – und richtig gärä han ii au miis Gotti – obwohl sie mengmal miin Geburtstag vergisst! Mä mues derzue sägä, dass sie de speter doch noch mid ämä Gschenkli cho isch – und am liebschtä han ii halt, wenn sie eifach persönlich für mii da isch! Mit derä chamä soooo Seich machä – keis Wunder, sie isch ja d Schweschter vom „Mami“ … Gotti, wenn chunsch wieder ämal???


Ii ha au ä paar grossi „Schwechänä“: Miini Hundeoma zum Biispiel und d Monika von Risch …


D‘ Hundeoma isch eifach ä riiisä Hit! Sie isch zwar scho über 75gi – aber no voll fit! Mit irä gan ii stundälang (!!) im Meggerwald go spazierä – ii voruus und sie hinänah – sie hett nemlich Angscht, mii vo der Leinä ds lah … hi,hi … ii chönnt ja no dervo sausä, wenn ii es Reh gsecht und de hett sie de es Problem mit em Wildhüeter – drum lad mii d Oma ebä nid vo der Leinä … kei Angscht Oma, ii würd scho wieder zrugg cho – ii ha di viiel lieber als d Reh. Mini Oma kenn ii übrigens scho sitt ii ä chleinä Chnopf bi – bi grad ämal 2,2 Kg gsi (der Sohn vo miim „Babeli“ hed mi nemlich damals id Chuchiwaag gstellt … grrr … unfähr so öppis!!), woni zu minnerä „Familiä“ und somit au zu der Hundeoma cho bi.


Jetzt bin ii natürli scho lang uus gwaxsä und so zwüsched 9,5 kg – und 9,8 kg … mengmal han ii sogar ä biz „ds viel“ uf dä Rippli – aber das isch guet so … wäg miinerä Chrankheit … aber da dervo speter meh – hej, wenn ii dä Satz so lisä, de chönnt ii glatt ä Mensch sii – fangä doch würkli scho a chlagä – nei aber au.

Aeh ja, das da uf em Bildli uf Siitä 8 isch miini Oma mit dä altä Wanderschueh … grins …


D Monika vo Risch kenn ii nonig so lang – aber sie isch au ä uu Liebi! Iri zwei Pudlä mag ii nid äso – aber sie mag ii irrsinnig guet! Ii schmöckä scho vo wiitem wenn sie umä isch uf em Hof, wo mier (ds „Mami“ und ii) immer verbii laufend … und wenn sie umä isch: de gid’s immer Gutzi!!

....oder d Gschicht vomena eimaligd Hund....





